
“Ideactiva 2008” enpresa proiektuen eta negozio ideien lehiaketaren deialdia egin dute
Lehenengo lehiaketa 1996an egin zuten, eta harrezkero 106 enpresa eta 262 lanpostu sortu dira

Asteartea, 2008ko apirilaren 8a. Nafarroako Gobernuak, CEIN sozietate publikoaren bidez, eta Euskadiko Kutxak, Gaztempresa programaren bidez, "Ideactiva 2008” lehiaketan parte hartzeko deialdia egin dute. Hain zuzen ere, enpresa proiektu berritzaile bat duten 35 urtetik beherako pertsonei zuzendutako lehiaketa da. 


Lehiaketak enpresa ekimenak bultzatzea du helburu, eta horretarako, gazteen negozio ideia berritzaileenak saritzen ditu, enpresa berrien bidez egi bihurtu daitezen. 


“Ideactiva” lehiaketak sostengua ematen die ikasleei, lizentziaturako edo lanbide heziketako ikasketak amaitu dituztenei, edo gazte ekintzaileei, euren enpresa proiektu berritzaileak abian jartzeko. 


“Ideactiva 2008” lehiaketan parte hartu nahi duten pertsonek (banaka edo taldean) honako baldintza hauek bete behar dituzte: 35 urte baino gutxiago izatea; enpresa proiektu berritzaile bat izatea (Nafarroan); 2007ko maiatzaren 11 baino lehen enpresa abian jarri ez izana; Nafarroan proiektu berritzailea izatea, zentzu zabalean (prozesuak, produktuak, merkataritza alderdiak, zerbitzuak...); eta berriki osatutako enpresa izatea edo fisikoki eta fiskalki Nafarroan kokatuta dagoen enpresa bat sortzeko asmoa izatea. 

Sariak eta parte hartzeko baldintzak

Aurtengo lehiaketan lau sari emanen dituzte (hiru sari orokor eta unibertsitatearen esparruko sari bat), eta baita kontsolamenduzko hiru sari ere. Sari orokorrak honako hauek izanen dira:

· Enpresa Proiektu Onenaren Saria: 10.000 euro, eskudirutan. Saria Euskadiko Kutxako Gaztempresa programak emanen du, enpresa abian jartzeko edo finkatzeko. 

· Negozio Ideia Onenaren Saria: Garapeneko hasierako fasean dauden proiektuetarako saria da, 6.000 eurokoa. Nafarroako Enpresen eta Berrikuntzaren Europar Zentroak (CEIN) emanen du, enpresa abian jartzeko. 
Unibertsitatearen esparruko saria, berriz, honako hau izanen da:

· Negozio Ideia Onenaren Saria: unibertsitateko karrera ofizial bat egiten ari diren ikasleek edo 2007ko ekainaz geroztik lizentziatura amaitu dutenek proposatutako saria da, 1.000 €-koa (eskudirutan). Nafarroako Enplegu Zerbitzuaren “I+GE Unibertsitateko Ekintzaileak” programak emanen du, eta baliteke saridunak urtebeteko trebakuntza programa ere egin ahal izatea CEIN Zentroan.

Horri guztiari kontsolamenduzko saria erantsi behar zaio. Kasu horretan, proiektua CEIN zentroko Enpresa Berritzaileen Haztegian eta Nafarroako Unibertsitate Publikoko Unibertsitate Proiektuen Inkubagailuan egonen da (sei hilabetez eta urtebetez, hurrenez hurren), eta saridunak trebakuntza programa bat ere egin ahal izanen du, CEIN Zentroaren eskutik.


Azkenean enpresa bilakatzen diren proiektuek lehentasuna izanen dute “Gazteentzako Funtsa” delakoaren bidez finantzaketa eskuratzeko (parte-hartzea enpresako kapitalean). Bitarteko horrek finantzatzeko beste aukera bat ematen die Foru Komunitateko ekintzaileei, gaur egungo merkatuko finantzaketa bideez gain, enpresa jarduera abiatu edo hedatu ahal izateko. 


Parte hartu nahi duten pertsonek izena emateko fitxa aurkeztu beharko dute, behar bezala bete ondoren, proiektuaren laburpen txostenarekin batera. Aipaturiko fitxa www.Ideactiva.es web orrian eta www.gaztempresa.com webgunean eskuratu daiteke. 


Enpresa Proiektu Onenaren kategorian parte hartu nahi dutenek euren negozioaren enpresa plan osoa ere aurkeztu beharko dute, proiektuaren laburpen txostenarekin batera. Gainerako lehiakideen kasuan, plan hori aurkeztea hautazkoa izanen da. CEIN Zentroak aholkularitza eskainiko die talde sustatzaileei, banan-banan, plana idazteko. 


Dokumentuak aurkezteko epea 2008ko maiatzaren 16an amaituko da. Epaimahaiak 2008ko ekainean hartuko du erabakia. 


Informazio gehiago nahi duenak, CEIN sozietate publikoarekin (848 42 60 50 telefono zenbakia edo Ideactiva@cein.es helbidea) edo GAZTEMPRESA programarekin (948 29 77 00 telefono zenbakia edo navarra@gaztempresa.com helbidea) jarri beharko du harremanetan.

Aurreko urteetako lehiaketak


IDEACTIVA lehiaketa 1996an antolatu zuten lehenengo aldiz, eta harrezkero 387 proiektu aurkeztu dituzte, 789 sustatzaileak. Lehiaketa dela-eta, 106 enpresa eta 262 lanpostu sortu dira. 


2007ko Ideactiva lehiaketan 74 proiektu lehiatu ziren. Enpresa Proiektu Onenaren Saria D2D enpresak lortu zuen (telemedikuntzako aplikazioen garapena), eta Negozio Ideia Onenaren Saria, berriz, Dip Proteomics proiektuak (bioteknologia). 

